
E quando poi che noî semmo ommi i vostri

E non genii do Çê se son accorti

Pë malazioîn de quarchedûn di nostri;

Pe ûn atro eccesso e con giûdizii storti

N’han piggiôu tûtti pe atrettanti mostri,

E a tûtti i conti ne vêuan vedde morti,

Credendo tûtti iniqui, tûtti rei,

Compreiso i innocenti, i Europei.

Quanto Guacanagari, benchè offeiso

Lê mæximo, ô fù giûsto ciù de lô!

E ûn pittin fa con despiaxeî t’ho inteiso

Ciammâlo a torto vile e traditô:

Lê ô ten con mi, perchè ô l’ha ben compreiso,

Che i so patrioti son in t’ûn errô;

Che n’eimo ospiti ingrati e so nemixi

Nè mi, nè i ciû, nè i megio di mæ amixi.

Noî semmo ommi a voî scimili, ô confesso,

E gh’è ne-i nostri paixi e ô mâ e ô ben,

Comme ne-i vostri paixi a l’indipresso;

E fra-i Spagnolli, comme fra i Indien

Gh’ën i boin e i cattivi a-ô moddo stesso

Che gh’ën i vili e i forti e i grammi e i sen:

E pù fra-i mæ ghe son i rei; ma (almeno

Creddo de n’ingannâme) son i meno.

De questi ô nûmeo ô l’è anche dimînûio:

Parte ëan pûnii da-i vostri, quarche reo

Se ancon ghe resta, ô sä da mi pûnio...

Che tocche ô stesso a mi, se non è veo,

Che mi d’in Spagna a posta son partio

Pe portâve chi ô ben, no ô mâ europeo,

Pe batâlo da amixi con ô ben,

Che pù ô se trêuva fra-e tribù d’Indien.

